
Samichlaus häsch du jetz au es Handy 

 

 

Samichlaus häsch du jetz au es Handy 

surfsch du scho im Internet? 

Nöd dass ich das so blöd fändi ... 

s'isch nur, dass ich 's gern wüsse wett. 

  

Ich würd dich denn im Netz go sueche, 

logge mich den bi dir i, 

denn chönt ich dich s'ganze Jahr erreiche 

und mit dir in Verbindig sii! 

 

 

  



Samichlaus-Värsli 

 

 

Oh Samichlaus wie simmer froh 

Bisch wieder einisch zu eus cho 

Mir gsehnds aa dine Auge aa 

Häsch au es bitzeli Heiweh gha 

Um hüt mit dine guete Sache 

All dini Chinde glücklich z'mache 

Ich hann scho g'fürchtet , Du sigsch am Änd 

Will d'Mänsche hütt Ragete händ 

Zum Mond ufe, mit Apollo Drei 

Und chömisch nie meh zu Eus hei 

Das würded alli libe Chinde 

Uf eusere Ärde trurig finde 

Für eusi Wält, mer weisses ja 

Bisch Du de einzig richtig Maa 

Und wämer dänn emal am Änd 

Uf Erde Glück und Friede händ 

Dänn chasch du au mit Sack und Fitze 

Vo mir us uf de Mond ufe flitze 

Gott Lob und Dank bliibsch Du bii eus 

Und überlahsch de andere Chläus 

De Mond und sämtlichi Planete 

Es hätt ja doch kein Chinde dete 

Und wos kein Chind hät, gibs nur zue 

Da häsch du herzlich wenig z'tue. 

 


